
Crynodeb Gweithredol 

Rhagymadrodd 
Dros yr 20 mlynedd diwethaf, bu sgiliau rhifedd yn ganolbwynt allweddol i bolisïau ar 
sgiliau oedolion ledled y byd ac yn y Deyrnas Unedig. Mae'r ffocws hwn wedi'i ysgogi gan 
y cysylltiadau a welwyd rhwng lefelau sgiliau rhifedd oedolion a chanlyniadau bywyd 
unigolion, gan gynnwys canlyniadau gwell mewn cyflogaeth, hunanhyder, integreiddio 
cymdeithasol, a dilyniant gyrfa. Gall sgiliau rhifedd gwell greu manteision ehangach hefyd 
i gyflogwyr dysgwyr sy'n oedolion ac i'r economi yn sgil cynnydd mewn cynhyrchiant, 
ochr yn ochr ag effeithiau eraill. 

 
Ffynhonnell: Understanding Society 2020, ymatebwyr yn nodi bod ganddyn nhw  

lefel O neu TGAU gradd A*-C neu gymhwyster cyfwerth mewn Mathemateg 

Mae'r adolygiad systematig hwn o’r dystiolaeth wedi cyfosod y sylfaen dystiolaeth ar 
ymyriadau sydd â’r bwriad o wella sgiliau rhifedd ymysg oedolion sydd â chymwysterau 
llai na Lefel 2 mewn Mathemateg. Nod yr ymchwil yw bwydo’r datblygiadau polisi yn y 
maes fel rhan o raglen llywodraeth y Deyrnas Unedig, Multiply.1 Bydd hefyd yn bwydo 
penderfyniadau ymarferwyr a darparwyr lleol gwasanaethau rhifedd i oedolion. 

Mae'r adolygiad hwn yn mynd i'r afael â'r cwestiynau ymchwil a ganlyn: 

i) Pa wersi all gael eu dysgu o’r polisi ar sgiliau oedolion yn y maes hwn dros yr 20 
mlynedd diwethaf?  

ii) Beth sy’n hysbys ynglŷn ag oedolion (19+) yn y DU sydd â sgiliau rhifedd 
cyfyngedig (llai na Lefel 2)?  

 
1 https://www.gov.uk/government/news/multiplying-maths-skills-for-adults  

https://www.gov.uk/government/news/multiplying-maths-skills-for-adults

iii) Pa ddulliau sy'n ymddangos fel y mwyaf a’r lleiaf llwyddiannus wrth gefnogi 
gwahanol grwpiau o oedolion i wella’u sgiliau rhifedd, hyd at a chynnwys Lefel 2?2 

Mae dulliau o wella sgiliau rhifedd ymhlith oedolion yn amrywiol. Mae'r gwahaniaethau yn 
y dulliau hyn yn cynnwys: 

• Pa grwpiau o oedolion sy'n cael eu targedu, a sut maen nhw'n cael eu recriwtio ar 
gyfer gwaith dysgu, a'u hannog i barhau ynddo; 

• Sut a ble mae’r cyrsiau’n cael eu darparu; 

• Pa arferion addysgu sy'n cael eu defnyddio a sut mae’r cyrsiau'n cael eu dylunio 
a'u strwythuro; 

• Sut mae oedolion sydd ag anghenion cymorth ychwanegol yn cael eu cefnogi i 
wella’u sgiliau. 

Ym mhob un o'r meysydd hyn, mae'r adolygiad wedi nodi arferion addawol yn y 
llenyddiaeth, ynghyd â bylchau lle nad yw'r sylfaen dystiolaeth yn ddigon cadarn neu lle 
mae’n gymysg. Er mwyn nodi’r mannau lle mae’r dystiolaeth yn gryfach, rydyn ni wedi 
defnyddio system sgorio ar gyfer pob ffynhonnell academaidd neu lenyddiaeth lwyd a 
adolygwyd. Mae'r sgôr a roddir yn gyfuniad o ansawdd a pherthnasedd y dystiolaeth ym 
mhob ffynhonnell ar gyfer ateb cwestiynau ymchwil yr adroddiad hwn. Mae Atodiad A yn 
cyflwyno'r raddfa a ddefnyddiwyd i asesu ansawdd a pherthnasedd yr astudiaethau. 

Un o ganfyddiadau allweddol yr adolygiad hwn yw bod dysgwyr sy'n oedolion yn grŵp 
eithriadol o amrywiol sydd ag anghenion amrywiol, fel nad oes yna ateb un-maint-i-bawb. 
Er hynny, gall canfyddiadau'r adroddiad hwn helpu i fwydo dyluniad mentrau yn y dyfodol 
drwy dynnu sylw at ymyriadau sy'n ymddangos fel pe baen nhw wedi bod yn 
llwyddiannus yn y gorffennol a thrwy ystyried y ffactorau y tu ôl i'w llwyddiant. 

Y sylfaen dystiolaeth  

Cafodd cyfanswm o 209 o astudiaethau eu cynnwys yn yr adolygiad.3 Astudiaethau 
achos bach oedd y rhan fwyaf o'r ymchwil a nodwyd, er bod asesiadau o effaith 
ymyriadau penodol wedi cael eu seilio fel arfer ar arolygon a chyfweliadau â’r 
cyfranogwyr, data gweinyddol o’r cyrsiau, a data ar gwblhau cyrsiau ac ar gyrhaeddiad. 
Ar draws pob thema, bu rhai o’r astudiaethau’n defnyddio dulliau arbrofol neu led-arbrofol 
o ansawdd uchel i brofi rhagdybiaethau ac effaith ymyriadau penodol. Er hynny, roedd yr 
astudiaethau hyn yn y lleiafrif. At hynny, roedden nhw'n aml yn cyfeirio at ymyriadau a 
oedd yn benodol iawn eu natur ac wedi’u seilio weithiau ar samplau bach iawn.  Aeth 
astudiaethau eraill ati i werthuso mentrau mwy, gan ddilyn grwpiau o ddysgwyr dros 
amser, neu ystyried data cenedlaethol. Ar y cyfan, cymysg yw ansawdd y dystiolaeth a 

 
2 Mae cymwysterau lefel 2 yn cynnwys TGAU Gradd C neu’n uwch yng Nghymru a Gogledd Iwerddon, 
TGAU Gradd 4+ yn Lloegr, neu Scottish National 5 yn ogystal ag amryw o gymwysterau eraill fel 
cymwysterau lefel 2 sgiliau swyddogaethol neu brentisiaeth ganolradd - https://www.gov.uk/what-different-
qualification-levels-mean/list-of-qualification-levels.  
3 I gael y map rhyngweithiol, gweler: https://multiply.evidencemap.com/ 

https://www.gov.uk/what-different-qualification-levels-mean/list-of-qualification-levels
https://www.gov.uk/what-different-qualification-levels-mean/list-of-qualification-levels
https://multiply.evidencemap.com/

drafodir yn yr adolygiad hwn. Mewn llawer o achosion, mae’r cyd-destun yn hanfodol er 
mwyn deall cryfder y canlyniadau, a’u gallu i gael eu cyffredinoli.  

 

Mae'r llenyddiaeth a adolygir yn yr adroddiad hwn yn ymrannu'n bedair adran fras: 
ymgysylltu, sianeli cyflenwi, dulliau addysgu, a chymorth ychwanegol. Mae adran un 
ynglŷn ag ymgysylltu yn ymdrin â'r llenyddiaeth ar adnabod oedolion sy'n cael trafferth â 
rhifedd a'r ffordd orau o'u hysgogi i gofrestru ar gyrsiau sgiliau, ac aros ynddynt. Mae 
adran dau ynglŷn â sianeli cyflenwi yn ymdrin â’r llenyddiaeth ar ble a sut mae deunydd 
yn cael ei gyflwyno i ddysgwyr, gan fynd i'r afael â phynciau fel dysgu yn y gweithle, 
dysgu cymunedol, a dysgu hybrid. Yn adran tri, ynglŷn â dulliau addysgu, ymdrinnir â’r 
llenyddiaeth ar ddamcaniaethau ynghylch addysgu oedolion ac addysgu mathemateg yn 
ogystal â'r hyn sy'n cael ei ystyried yn fwyaf effeithiol yn y maes. Yn olaf, mae adran 
pedwar yn ymdrin â llenyddiaeth ar gymorth ychwanegol – yn benodol, y ffyrdd mwyaf 
effeithiol o gefnogi dysgwyr ag anawsterau dysgu, gorbryder mathemateg, neu 
gyfrifoldebau teulu a gofal. 

Cafodd ambell fwlch tystiolaeth ei weld ym mhob adran. Ym maes cymhelliant ac 
ymgysylltu â dysgwyr sy'n oedolion, roedd y grŵp lleiaf o astudiaethau'n canolbwyntio ar 
ddefnyddio cymhellion a gwobrau i annog pobl i ddysgu, dulliau cyfathrebu effeithiol yn yr 
ystafell ddosbarth ac ar-lein, a phresenoldeb gorfodol. Ond, ym mhob un o'r categorïau 
hyn roedd rhai papurau o ansawdd uchel a methodolegau cadarn. Ni fu'r un o'r 
astudiaethau a gafwyd yn ystyried sut roedd y cyfryngau cymdeithasol yn cael eu 
defnyddio i ymgysylltu â dysgwyr ym maes sgiliau sylfaenol oedolion. Yn yr adran ar 
sianeli cyflenwi, roedd llai o astudiaethau perthnasol ar effaith hyfforddiant yn y gymuned 
ac addysg deuluol.  Y sylfaen dystiolaeth ar arferion addysgu oedd y cyfoethocaf ar 
draws pob thema, ond chafodd dysgu gartref a sut i annog pobl i ymarfer rhwng sesiynau 
mo’u hasesu gan yr un astudiaeth a adolygwyd. Thema cymorth ychwanegol i ddysgwyr 
sy'n oedolion ag anghenion penodol oedd y maes â'r sylfaen dystiolaeth leiaf, a chafodd 
bylchau allweddol eu nodi yn y dystiolaeth. Yn gyntaf, doedd yna ddim astudiaeth yn 
mynd i'r afael ag anghenion oedolion â dyscalculia. Hefyd, roedd y dystiolaeth am y 
cymorth i ddysgwyr sy'n oedolion ag AAAA ac anawsterau dysgu yn canolbwyntio ar 
lefelau mwyaf difrifol anawsterau dysgu. Yn olaf, eithriadol o fach oedd nifer y papurau ar 
gymorth i ddysgwyr â gorbryder mathemateg.  

Pwy yw’r oedolion sydd â sgiliau rhifedd llai na Lefel 2? 
Mae data ar gael ar lefelau sgiliau rhifedd oedolion yn genedlaethol ac yn rhyngwladol.   
Yr arolygon sy’n cael eu cynnal gan Raglen yr OECD ar gyfer yr Asesiad Rhyngwladol o 
Gymwyseddau Oedolion (PIAAC) yw'r enghraifft fwyaf adnabyddus. Mae'r rhain yn rhoi 
gwybodaeth werthfawr am lefelau sgiliau rhifedd yn y boblogaeth gyffredinol.  Er bod 
sgoriau rhifedd PIAAC ar gyfer Lloegr yn cyd-fynd â chyfartaleddau’r OECD, sgoriodd 
24.1% o oedolion Lefel 1 neu'n is yn y PIAAC, sy'n dangos bod cyfran sylweddol o'r 
boblogaeth heb sgiliau sylfaenol.  Er hynny, gall y ffigurau hyn guddio amrywiaeth 
rhanbarthol neu leol arwyddocaol yn lefelau’r sgiliau (Prifysgol Caerwysg, 2002). At 
hynny, nid yw’r arolwg yn cael ei gynnal yn aml: yn 2017 y cafodd set ddata ddiweddaraf 
PIAAC ei gasglu ac mae’r don nesaf i'w rhyddhau yn 2024.  O ganlyniad, mae'r 
adroddiad hwn yn defnyddio data o arolwg Understanding Society y Deyrnas Unedig 
(UKHLS) i ategu’n dealltwriaeth o lefelau sgiliau rhifedd ymhlith oedolion.  

Dywedodd tua hanner yr oedolion a ymatebodd i arolwg Understanding Society y 
Deyrnas Unedig eu bod wedi cyflawni cymhwyster rhifedd Lefel 2 rywbryd yn eu bywyd, 
er nad yw hyn o reidrwydd yn adlewyrchu lefel eu sgiliau rhifedd presennol. Mae'r 
tebygolrwydd bod gennych chi gymhwyster Lefel 2 neu’n uwch yn amrywio yn ôl ystod o 
nodweddion gan gynnwys oedran, rhyw, ac incwm. Fe welson ni fod oedolion sy'n wyn 
(48%)4 neu’n hil gymysg (50%), mewn cyflogaeth (50%), neu ag incwm uwch yn 
debycach o fod â chymwysterau rhifedd ar Lefel 2 neu’n uwch mag oedolion sy’n ddu 
(41%) neu’n Asiaidd (38%), yn hŷn (67% o’r rhai 20–24 oed o’i gymharu â 39% o’r rhai 

 
4 Mae'r cromfachau’n dangos canran yr oedolion ym mhob grŵp sydd wedi cyflawni cymhwyster Lefel 2 
neu’n uwch mewn rhifedd. 

55–65 oed), yn ddi-waith (41%) neu ag incwm is (e.e. 49% o’r rhai sy’n ennill £20,000-
£24,999 y flwyddyn o’i gymharu â 61% o’r rhai sy’n ennill £35,000 neu fwy y flwyddyn). 
Yn ychwanegol, roedd oedolion sydd â chymwysterau rhifedd llai na Lefel 2 yn debygol 
iawn o ddweud nad oedd ganddyn nhw gymwysterau llythrennedd Lefel 2 chwaith ac i 
ymgysylltu lai â thechnoleg na'r ymatebwr cyffredin. 

Ymgysylltu 
Un o'r heriau sy’n wynebu llawer o raglenni dysgu oedolion yw adnabod a recriwtio 
oedolion. Mae hyn yn cynnwys deall pam y gallai oedolion gael eu hysgogi i wella’u 
sgiliau yn ogystal â'r rhwystrau a allai eu hatal rhag gwneud hynny.  

Mae unigolion yn llai tebygol o gymryd rhan mewn addysg oedolion os ydyn nhw'n hŷn, â 
phlant ifanc, yn rhieni unigol, heb gymwysterau, neu â statws cymdeithasol isel (Hall et 
al., 2021; Metcalf, 2009). O ganlyniad, mae'r cyfranogwyr sy’n cael eu targedu ar gyfer 
llawer o raglenni sgiliau rhifedd yn unigolion sy'n llai tebygol na'r cyfartaledd o gymryd 
rhan mewn rhaglenni o'r fath. Mae’r broblem hon yn cael ei dwysáu gan y ffaith y gallai 
oedolion fod heb ymwybyddiaeth o'u lefelau sgiliau eu hunain. Gall unigolion ddefnyddio 
dulliau ymdopi i osgoi defnyddio mathemateg yn eu bywyd bob dydd, neu efallai nad 
ydyn nhw’n gwybod pa sgiliau sy ddim ganddyn nhw (Carpentieri et al., 2009; Cieslik a 
Simpson, 2009).  

Mae gan oedolion sy'n cymryd rhan mewn rhaglenni sgiliau rhifedd amrywiaeth o 
gymhellion dros wneud. Mae'r rhain yn cynnwys cefnogi eu plant, dilyn cyfleoedd 
proffesiynol, ac awydd cynhenid i feithrin sgiliau neu gwblhau 'busnes anorffenedig' yn eu 
haddysg ffurfiol (gweler e.e. Atkin, 2010; Carpentieri, 2014). Er hynny, gall oedolion gael 
eu hatal gan rwystrau sy’n cynnwys ymrwymiadau iechyd, ymrwymiadau teulu neu 
ymrwymiadau gwaith a diffyg gwybodaeth am y ddarpariaeth sydd ar gael (gweler e.e. 
Maclachlan a Tett, 2006; Windisch, 2016).  

Ar ôl ymrestru ar gyrsiau, mae’n dal yn bosibl y bydd oedolion yn rhoi’r gorau iddi heb 
wella’u sgiliau. Mae dysgwyr yn debycach o roi’r gorau iddi yn agos at ddechrau'r cwrs, 
ac mae dysgwyr sydd â chymwysterau blaenorol yn llai tebygol o roi'r gorau iddi 
(Vorhaus et al., 2011). Mae’r dysgwyr yn dweud bod y penderfyniad i adael cwrs yn 
debycach o gael ei sbarduno gan ddigwyddiadau yn eu bywydau na chynnwys y cwrs. 
Gall cymorth gan gyfoedion, teuluoedd a chyflogwyr i gyd annog dysgwyr i barhau â’u 
cyrsiau (gweler e.e. Joseph et al., 2017; Kane et al., 2007). 

Mewn ymateb i'r heriau hyn, canfuwyd bod sawl dull yn effeithiol wrth hybu cyfranogiad a 
dyfalbarhad ymhlith dysgwyr sy'n oedolion, gan gynnwys: 

• Cyrsiau blasu i chwalu dirgelion addysg oedolion i’r darpar ddysgwyr (Stevenson 
et al., 2021); 

• Cynllun cyfeillio o fewn dosbarthiadau a defnyddio negeseuon testun calonogol i 
ddysgwyr (Hume et al., 2018); 

• Lleoliadau dysgu cyfleus (fel canolfannau yn y gymuned neu mewn mannau sydd 
â  chysylltiadau cludiant da) gyda chymorth i fynd i'r afael â materion fel costau 
cludiant neu anghenion gofal plant (MacLeod a Straw, 2010); 

• Defnyddio offer digidol i roi hyblygrwydd a chadw diddordeb y dysgwyr (Sefydliad 
Dysgu a Gwaith, 2019); 

• Cysylltu cynnwys y cwrs yn uniongyrchol â nodau personol y dysgwyr (Westwood, 
2021). 

Roedd dysgwyr yn debycach o gofrestru ar gyfer cwrs rhifedd, neu chwilio am fwy o 
wybodaeth amdano, os oedden nhw wedi clywed amdano gan aelod o'r teulu, ffrind, neu 
unigolyn arall maen nhw'n ymddiried ynddyn nhw (Barnes et al., 2003; Woodhouse a 
Stevenson, 2018). Gall hyrwyddwyr dysgu – cyn-ddysgwyr sydd wedi cwblhau cyrsiau yn 
llwyddiannus – fod yn gaffaeliad effeithiol arall wrth estyn allan i godi ymwybyddiaeth a 
hybu recriwtio, gan eu bod yn gallu amlygu manteision cyrsiau a bod yn batrwm 
ymddygiad yn eu cymunedau (Stevenson et al., 2021). Dywedodd llawer o oedolion 
hefyd eu bod wedi clywed am gwrs neu raglen rifedd ar y teledu, y radio, neu drwy 
ymgyrch genedlaethol arall. Cafodd lefelau ymwybyddiaeth rhai oedolion o addysg 
sgiliau eu codi gan ymgyrch 'Gremlin' yr Adran Addysg a Sgiliau (DfES) a'r ymgyrchoedd 
'Move On' a 'Get On at Work' yn y cyfryngau cenedlaethol (Ymddiriedolaeth Addysg 
Bellach ar gyfer Arweinyddiaeth, 2021). Mae'r cyfryngau ac yn enwedig y teledu yn 
offeryn cyfathrebu a marchnata effeithiol, gan fod y gynulleidfa darged o oedolion yn 
debycach o wylio'r teledu na darllen taflenni neu ddeunyddiau ysgrifenedig (Beadle et al., 
2015; CRG Research, 2002). Ar ben hynny, gall canolfannau gyrfa un-stop oresgyn 
rhwystrau gwybodaeth yn llwyddiannus, yn enwedig o ran grwpiau lleiafrifol. Gall y rhain 
fireinio gwybodaeth a chyfyngu ar fiwrocratiaeth, gan ganiatáu ymgysylltu'n haws â’r 
darpar ddysgwyr (Y Comisiwn Ewropeaidd, 2003; Peterson et al., 2002). 

Mae'r ffactorau sy'n ategu ymgyrchoedd ymgysylltu llwyddiannus yn cynnwys: 

• Partneriaethau â sefydliadau'r sector cymunedol a gwirfoddol i gyrraedd dysgwyr 
drwy’r rhwydweithiau cymorth presennol (Hall et al., 2022); 

• Defnyddio hyrwyddwyr addysg i roi’r gair ar led ar lafar (Stevenson et al., 2021; 
UIL, 2015c); 

• Defnyddio "bachau", fel cefnogi plant gyda’u gwaith cartref, neu feistroli sgiliau TG, 
sy'n adlewyrchu cymhellion y dysgwyr (Arolygiaeth Addysg Ei Fawrhydi, 2005).  

Sianeli cyflenwi 
Mae cyrsiau sgiliau i oedolion wedi’u cyflenwi mewn llawer o ffyrdd, yn rhannol fel 
ymateb i heriau recriwtio a chadw oedolion ar gyrsiau. O ran theori, gall dulliau darparu 

hyblyg gynyddu hygyrchedd a chyfranogiad drwy helpu oedolion sydd ag ymrwymiadau 
eraill i barhau i ymwneud â’u cyrsiau. 

Er hynny, nid yw'r sylfaen dystiolaeth ar ddysgu hyblyg fel cysyniad yn fawr iawn (Phillips 
a Smith, 2010) ac mae’r term ‘dysgu hyblyg’ wedi’i ddisodli’n fwyfwy gan ddulliau darparu 
digidol a chyfunol.5 Mae dysgu cyfunol a digidol yn debycach o fod yn llwyddiannus pan 
fydd y ddarpariaeth yn ystyried sgiliau TG y dysgwyr a’r athrawon a’u mynediad at TG ac 
yn defnyddio deunyddiau priodol. Mae tystiolaeth gan ddysgwyr sy'n dilyn cyrsiau cyfunol 
yn dangos bod cyswllt personol â chyd-ddysgwyr a hyfforddwyr yn dal yn boblogaidd, 
boed mewn lleoliadau digidol ynteu wyneb-yn-wyneb (Li et al., 2018). 

Mae hyfforddi yn y gweithle wedi bod yn ddull cyffredin o ymgysylltu â dysgwyr sy'n 
oedolion. Mae ganddo'r fantais o gael ei ddarparu mewn lleoliadau ac ar amserau sy’n 
gyfleus i'r dysgwr ac mewn lleoliad anffurfiol a chyfarwydd iddyn nhw. Mae'n debygol o 
fod ar ei fwyaf effeithiol pan fo'r gweithgareddau'n addas i’r cyd-destun gwaith a 
gweithgareddau bywyd go iawn a lle mae'r cynnwys wedi'i deilwra er mwyn i’r dysgwyr 
allu trosglwyddo’u gwaith dysgu i'r gweithle (gweler e.e. FitzSimons et al., 2005). At 
hynny, mae cefnogaeth y cyflogwyr, cyllid cynaliadwy a phresenoldeb diwylliant sy'n 
gwerthfawrogi dysgu yn hollbwysig ac, os yw’r rhain yn absennol, gall hynny arwain at 
ganlyniadau gwael (gweler e.e. Kersh et al., 2012). Yn ychwanegol, gall cynrychiolwyr 
undebau a chyrff eraill i weithwyr chwarae rhan arwyddocaol wrth recriwtio dysgwyr a 
dylunio cynnwys cyrsiau (Sefydliad Siartredig Datblygu Personél, 2005). 

Ffordd arall o ennyn diddordeb dysgwyr sy'n anodd eu cyrraedd yw lleoli hyfforddiant yn 
y gymuned. Gall hyn ddarparu amgylchedd cyfleus a chefnogol i’r dysgwyr ac annog y 
rhai sydd â lefelau isel o hyder neu anawsterau dysgu i gymryd rhan. Gall cydgysylltu a 
chyfathrebu rhwng darparwyr lleol a gwasanaethau cyhoeddus fel ysgolion a llyfrgelloedd 
helpu’r gwaith cyflenwi (UIL, 2017a). Mae’r dystiolaeth yn awgrymu y gall dysgu heb ei 
achredu yn y gymuned greu canlyniadau buddiol i unigolion. Gall hyfforddiant heb ei 
achredu fod yn llwybr i mewn i gyrsiau achrededig, rhoi cymorth ychwanegol i ddysgwyr 
ar gyrsiau achrededig a chyfrannu at ganlyniadau personol a chymdeithasol y dysgwyr 
megis hyder, gwydnwch, hunan-werth a chysylltiadau â’r teulu a’r gymuned ehangach 
(Dymock, 2007; Dymock a Billett, 2008; Plant a Stevenson, 2022) 

Gall addysg deuluol fod yn ffordd effeithiol o ennyn diddordeb rhieni sydd fel arall yn 
anodd eu recriwtio i gyrsiau addysg oedolion. Ar ben gwella sgiliau rhifedd, gall y cyrsiau 
hyn gryfhau perthnasoedd teuluol a chysylltiad y rhieni ag addysg y plant. Gall cyrsiau 
addysg deuluol ddefnyddio ystod o ddulliau gan gynnwys platfformau ar-lein, hyfforddiant 
yn y cartref (UIL, 2019b), a gweithgareddau chwarae (Barnes et al., 2003). 

 
5 Mae dysgu cyfunol yn arddull mewn addysg sy’n cyfuno dysgu drwy gyfyngau electronig ac ar-lein ag 
addysgu wyneb-i-wyneb traddodiadol.  

Arferion addysgu 
Mae’r addysgu a dyluniad y cyrsiau yn chwarae rhan hanfodol o ran sut mae’r dysgwyr 
yn profi cyrsiau mewn sgiliau. Mae cryn dipyn o lenyddiaeth ddamcaniaethol sy'n sail i 
addysg rhifedd i oedolion. Dyma brif argymhellion y llenyddiaeth hon: 

• Mae dysgwyr sy'n oedolion yn grŵp amrywiol y mae eu nodau, eu hanghenion, eu 
cryfderau a'u gwendidau'n amrywio. O'u cymharu â phlant, mae dysgwyr sy'n 
oedolion yn debygol o fod yn fwy hunangyfeiriedig, â mwy o brofiadau bywyd ac 
yn awyddus i ddeall sut mae’r cynnwys yn berthnasol i'w bywydau. Gall oedolion 
ar gyrsiau sgiliau eisoes fod â phrofiadau negyddol o’r dulliau a ddefnyddir yn 
gyffredin gyda phlant. 

• Dylai golwg gyfannol ar anghenion rhifedd yr unigolyn gynnwys sut mae’n 
defnyddio sgiliau rhifedd y tu allan i leoliadau addysg ffurfiol. Bydd hyn yn 
dylanwadu ar ffurf a chynnwys y deunydd sydd fwyaf addas i’w hanghenion. Mae 
yna dystiolaeth hefyd bod ymarfer sgiliau rhifedd yn gyson mewn bywyd go iawn 
yn gallu cyfnerthu'r gwaith dysgu. Bydd cyfleoedd i wneud hynny'n amrywio ymysg 
oedolion. 

Mae rhai mentrau wedi gwreiddio hyfforddiant rhifedd mewn cyrsiau galwedigaethol 
eraill. Gall hyn fod o fudd wrth oresgyn rhwystrau sy’n atal pobl rhag ymgysylltu â 
chyrsiau rhifedd, gan fod y dysgwyr yn bresennol wrth astudio tuag at rywbeth arall ac 
yna yn cael gweld perthnasedd sgiliau rhifedd i bynciau eraill sydd o bwys iddyn nhw. 
Mae hyfforddiant rhifedd sydd wedi'i wreiddio yn gweithio orau pan fydd y cyrsiau wedi'u 
cynllunio'n ofalus fel bod y cynnwys rhifedd yn berthnasol i'r cwrs ehangach (Casey et 
al., 2006). Mae hyn yn fwyaf tebygol o ddigwydd pan fydd ymarferwyr ag arbenigedd 
mewn gwahanol feysydd yn cydweithio i ddylunio a chyflwyno’r cyrsiau. Dylai’r myfyrwyr 
gael cefnogaeth rhifedd-benodol, yn enwedig os oes rhywfaint o’r rhifedd yn cael ei 
ddarparu gan bobl nad ydyn nhw’n arbenigwyr. 

Beth bynnag fo model cyflenwi’r rhaglen, nid yw darlithio’n debygol o sicrhau'r 
canlyniadau gorau i ddysgwyr sy'n oedolion, ac, i lawer, bydd yn eu hatgoffa am eu 
profiadau blaenorol o addysg. Yn hytrach, mae addysgu dwyochrog, lle mae’r myfyrwyr 
yn cael eu hannog i gymryd yr awenau ac egluro cysyniadau wrth symud ymlaen, a 
dulliau gwaith grŵp fel petaen nhw’n arwain at well ymgysylltu ymhlith dysgwyr sy'n 
oedolion (gweler e.e. Sefydliad Dysgu a Gwaith, 2019; Torgerson et al., 2004). Un o’r 
canfyddiadau cryfaf yn yr ymchwil yw bod y myfyrwyr yn ei chael hi'n haws ymwneud â 
chynnwys sydd wedi'i leoli mewn cyd-destun sy’n berthnasol iddyn nhw, ac mae'r cyd-
destun hwn yn amrywio o ddosbarth i ddosbarth. 

Cymysg yw'r dystiolaeth ynghylch yr hyd a’r dwyster gorau ar gyfer y cyrsiau. Gall cyrsiau 
dwys helpu oedolion i wneud cynnydd yn gyflymach, ond, fel yr amlygwyd, mae dysgwyr 
sy'n oedolion yn debygol o fod ag ymrwymiadau eraill ac efallai na fyddan nhw’n gallu 
ymrwymo i ddosbarthiadau mynych. 

Mae lefelau cymwysterau mathemateg yr athrawon a’u profiad cyffredinol yn rhagfynegi 
cyrhaeddiad y myfyrwyr (Cara a de Coulon, 2008). Mae’n debygol bod hyn yn 
adlewyrchu, yn rhannol o leiaf, allu athrawon profiadol i addasu cynnwys at anghenion 
grŵp penodol o ddysgwyr. Mae’r ymchwil ar hyfforddiant athrawon yn pwysleisio'r angen i 
athrawon rhifedd oedolion feithrin arbenigedd penodol yn y pwnc a sgiliau cyffredinol. 
Mae dulliau penodol fel hyfforddi athrawon mewn Rhaglennu Niwroieithyddol (NLP) 
wedi’u defnyddio (Allan et al., 2012), ond, yn gyffredinol, prin yw'r dulliau o hyfforddi 
athrawon sydd wedi'u dangos i arwain yn uniongyrchol at ganlyniadau gwell i’r dysgwyr. 

Yn ôl adroddiad gan Ofsted ar ddarparu cymorth dysgu uniongyrchol mewn colegau, 
cafodd dysgwyr fudd pan oedd gan eu hathrawon gymorth ychwanegol ymarferwyr eraill. 
Gallai hyn gynnwys tiwtoriaid ategol yn gweithio ochr yn ochr ag athrawon yn yr ystafell 
ddosbarth neu’n gweithio gydag unigolion ag anghenion penodol y tu allan i'r dosbarth. 
Yn yr ystafell ddosbarth, roedd y cymorth yn fwyaf defnyddiol pan oedd yn canolbwyntio 
ar sgiliau rhifedd a dealltwriaeth y dysgwyr, ac yn llai effeithiol pan oedd y tiwtoriaid 
cymorth yn cyflawni rolau fel cywiro sillafu neu ddosbarthu taflenni gwaith (Ofsted, 
2007). Roedd y dysgwyr hefyd yn elwa o berthynas gref, gefnogol gyda'u cyfoedion a'u 
hathrawon. Gall y profiadau hyn gynyddu hyder cymdeithasol y dysgwyr ac ehangu eu 
gorwelion (Canolfan Genedlaethol Ymchwil ar Addysg Alwedigaethol, 2010).  

O gofio amrywiaeth y dysgwyr sy'n oedolion, mae asesiadau diagnostig yn chwarae rôl 
hanfodol wrth asesu anghenion y dysgwyr a dylunio darpariaeth briodol i ddiwallu'r 
anghenion hynny. Mae'r rhain yn gweithio orau pan fydd y dysgwyr yn cael eu hannog i 
gydnabod eu gwybodaeth flaenorol eu hunain a myfyrio ar eu nodau a'u hanghenion eu 
hunain (Vorhaus et al., 2011). Er hynny, gall profion mynediad diagnostig hefyd fod yn 
rhwystr i'r rhai sydd â phrofiadau gwael gyda'r ysgol ac sydd wedi ymgilio o fyd addysg 
ers tro byd. Cyflwynodd Looney (2007) achosion o weithdai addysg sylfaenol a 
gynhaliodd gyfweliadau cychwynnol i gynnig croeso, yn lle profion diagnostig, fel y cam 
cyntaf yn eu proses asesu. Yn ychwanegol, yn ôl Kane et al. (2007), gall asesiadau 
diagnostig cychwynnol fod yn her i ddysgwyr a oedd heb gymryd rhan mewn addysg 
ffurfiol ers peth amser ac a allai fod yn "cloffi yn eu mathemateg" mewn rhai meysydd yn 
hytrach na bod heb wybodaeth. O ganlyniad, rhaid i’r darparwyr fod yn ymwybodol o 
effaith bosibl diffyg profiad diweddar mewn addysg ffurfiol ar ganlyniadau fel mater 
penodol sy’n wahanol i fwlch sgiliau gwirioneddol. 

Wrth sôn am eu profiadau dysgu, mae oedolion yn dyfynnu ystod eang o fanteision 
dysgu yn ychwanegol at ennill sgiliau a chyflawni cymwysterau. Mae'r rhain yn cynnwys 
hunanhyder, hunaneffeithiolrwydd, a buddion teuluol, cymdeithasol a phroffesiynol. Dylai 
asesu ac adborth gydnabod yr ystod hon o ganlyniadau a gall fwydo'n ôl i ymdrechion 
ymgysylltu. Mae asesiad ffurfiannol yn adeiladu ar asesiadau diagnostig i fonitro’r gwaith 
dysgu yn barhaus gan addasu’r gwaith addysgu mewn ymateb (Looney, 2007). Mae 
mynd ati fel hyn yn cynyddu dyfalbarhad a chymhelliant y dysgwyr.  

Cymorth ychwanegol 
Bydd angen cymorth ychwanegol ar rai dysgwyr sy'n oedolion er mwyn ymwneud â 
chyfleoedd dysgu. Yn unol â'r egwyddorion a amlinellir uchod, mae’n debygol y bydd gan 
bob oedolyn ei gymysgedd ei hun o anghenion, cryfderau, a bylchau yn ei wybodaeth. 
Mae'r dystiolaeth a adolygwyd ar gyfer yr adroddiad hwn yn ymwneud â’r canlynol: (i) 
anghenion dysgwyr ag AAAA a gorbryder mathemateg, (ii) effeithiau cyfoedion a 
chymorth ymhlith cyfoedion, (iii) cymorth i ddysgwyr sydd â chyfrifoldebau gofal ac effaith 
addysg deuluol, a (iv) effaith cymorth ariannol i ddysgwyr sy'n oedolion. 

Mae cyfran fach o'r llenyddiaeth yn canolbwyntio ar gymorth i oedolion sydd ag 
anghenion cymorth penodol, er bod yna fylchau sylweddol, fel dulliau o gefnogi oedolion 
sydd â dyscalculia.  

O ran oedolion ag anghenion addysgol arbennig ac anableddau (AAAA) mae'r 
llenyddiaeth yn tueddu i ganolbwyntio ar nifer fach o oedolion ac ymyriadau penodol 
(gweler e.e. Gilley et al., 2021; Kellems et al., 2021). Mae rhai dulliau wedi bod yn 
llwyddiannus yn y cyd-destunau hyn, ond prin yw'r dystiolaeth ynghylch sut y gallai’r rhain 
gael eu cyffredinoli ar gyfer grwpiau ehangach neu ddysgwyr sydd ag anghenion cymorth 
gwahanol. Fel yn achos phob oedolyn, gall darparu cyd-destun byd go iawn ar gyfer 
dysgu helpu, yn ogystal â defnydd arloesol ar dechnolegau digidol. Mae angen addasu 
deunyddiau i ateb anghenion y dysgwyr a dylai athrawon gael cymorth i ddeall yr 
anghenion hyn. 

Mae rhai oedolion yn profi gorbryder mathemateg wrth i'r posibilrwydd o ddefnyddio 
mathemateg achosi anesmwythyd arwyddocaol iddyn nhw. Gall hyn fod yn rhwystr i 
wella sgiliau. Mae gorbryder mathemateg yn fwy cyffredin mewn oedolion sydd wedi bod 
â bwlch hir ers eu profiad diwethaf o addysg ffurfiol, ac yn aml mae’n dod i’r amlwg ar 
ffurf argraff bod gwahaniaeth rhwng mathemateg academaidd a mathemateg bob dydd 
(Jameson, 2020). Mae ymwybyddiaeth o rwystrau seicolegol yn hanfodol i ymarferwyr a 
all fynd ati wedyn i ystyried opsiynau i fynd i'r afael â hunan-ganfyddiadau negyddol, gan 
gynnwys ymrestru oedolion ar gyrsiau lle gallan nhw adeiladu meistrolaeth o gysyniadau 
syml am y tro cyntaf, ac aseinio mentoriaid o blith eu cymheiriaid. 

Cafwyd bod cymorth cymheiriaid yn werthfawr mewn ystod eang o gyd-destunau. Mae 
effeithiau mwyaf cyffredin cymorth gan gymheiriaid yn ymwneud ag ymgysylltiad y 
dysgwyr a’u dyfalbarhad. Gall cymorth gan gymheiriaid fod yn drefniant tebyg i fentora 
ffurfiol neu gellir ei hybu drwy weithgareddau anffurfiol ac anstrwythuredig fel cyfnewid 
profiad cymheiriaid. Cafwyd bod y berthynas gefnogol ymhlith dysgwyr, gweithio mewn 
grwpiau, a phwysau adeiladol o du’r cymheiriaid i gyd yn effeithiol (Lord et al., 2010). 
Wrth ddysgu yn y gweithle, mae gweithwyr yn debycach o fod yn onest ac agored ynglŷn 
â heriau gyda chymheiriaid na chyda rheolwr. Gall undebau helpu i hybu cymorth 
cymheiriaid, naill ai gan gynrychiolwyr undebau neu trwy gysylltu’r dysgwyr a rhai eraill 
sydd mewn sefyllfa debyg (Finlay et al., 2007 ; Yasukawa et al., 2014). 

Gall teuluoedd hefyd chwarae rhan wrth gefnogi dysgwyr, tra gall cymryd rhan mewn 
addysg oedolion gryfhau perthnasoedd teuluol (gweler e.e. UIL, 2012, 2019a). Gall 
cynnwys y teuluoedd gryfhau penderfyniad y dysgwyr a’u hannog i ddyfalbarhau (Hume 
et al., 2018), tra gall darparu ar gyfer cyfrifoldebau teuluol sydd gan y dysgwyr ddileu 
rhwystr posibl sy’n eu hatal rhag dysgu (Barnes et al., 2003). 

Ymchwil at y dyfodol  
Byddai ymchwil yn y dyfodol sy'n defnyddio dulliau arbrofol neu led-arbrofol i ganfod 
effaith ymyriadau yn ddymunol, gan nad oedd astudiaethau o'r fath yn gyffredin yn y 
llenyddiaeth a adolygwyd. At hynny, gallai ymchwil yn y dyfodol ganolbwyntio ar fwydo 
gwybodaeth i wneuthurwyr polisïau a'r cyhoedd mewn meysydd lle roedd bwlch yn y 
sylfaen dystiolaeth (e.e. cymorth i oedolion sydd â dyscalculia, cymorth teuluol i 
ddysgwyr sy'n oedolion, dysgu gartref, ac addysgu deuol). Ar ben hynny, gellir edrych 
ymhellach ar effaith y pandemig COVID-19 ar ddulliau cyflenwi, arferion addysgu a 
chanlyniadau’r dysgwyr er mwyn datgelu gwersi sydd i’w dysgu yn sgil effaith dysgu 
digidol. Yn olaf, gall syniadau a thystiolaeth o rannau eraill o'r llenyddiaeth academaidd 
ar addysg a hyfforddiant helpu i ddylunio darpariaeth ac ymchwil ym maes dysgu sgiliau 
sylfaenol i oedolion, e.e. arferion i bobl ifanc (16-19) neu blant, neu wersi sydd wedi’u 
dysgu o bynciau eraill ym maes addysg oedolion (e.e. hyfforddiant sgiliau digidol), gan 
gymryd i ystyriaeth y gwahaniaethau y disgwylid eu gweld ar draws y poblogaethau sydd 
o ddiddordeb. 

